
			para Irene e Celso

		

	
		
			Que o mundo está exasperado nótase en que,
fagamos o que fagamos, equivocámonos

			Museo Valéry Proust (1953)
T. W. ADORNO

			fartos do sarcasmo dos satisfeitos

			«Áspera», Seica si (2017)
EMILIO ARAÚXO

		

	
		
			Oración

			A mañá de aceiro impón a súa lei.

			No seu interior é imposíbel

			lembrar en que consiste a xustiza.

			Apenas a lene idea de piedade sutura o mundo.

			Talvez o cazador de serpes do poema de Ko Un

			descifre mellor as circunstancias,

			pero nós continuamos atónitos

			e as cobras esvaran por entre os dentes.

			Unha descrición atenta non abonda.

			É certo, talvez, que as palabras reparan as horas

			e con todo

			a realidade escápanos, o vello salgueiro fende,

			a carriza agroma nas paredes.

			Vence, digamos, a humildade da materia.

		

	
		
			
OS PAXAROS

		

	
		
			O merlo e a ética

			Un merlo pousa na silveira

			que inza a parte de atrás da casa.

			Faino a miúdo, pousar.

			Chega polo norte e ao pouco

			marcha en dirección ao sur.

			Non parece obrigado, é apenas a súa función,

			o seu mecanismo.

			Afirmalo resulta cruel,

			pero acontece todos os días.

			Se soubeses como interrompelo

			aprenderías tamén

			a ética da aceptación.

			E como interrompela.

		

	
		
			O pardal e a historia

			Os pardais peteiran na mala herba

			con paciencia miúda.

			Nada importa ao seu redor.

			A escena é axustada

			a esta ausencia de acontecementos.

			Os dominios do estanque amplíanse.

			Os afectos tristes invaden

			mesmo os epigramas de Marcial

			en versión de Cabanillas:

			sobre as rosas de inverno.

			Este sol fóra de lugar

			linda coa desfeita.

			Co voo fanado da nosa intuición.

			Nin o ánimo do pianista empece Termidor.

		

	
		
			Corvos, corvos

			Sobre a tarde fría,

			en calquera dirección,

			atravesan a terra ocupada.

			«Non seremos libres

			mentres haxa quen padeza»,

			din os debuxos da súa traxectoria.

			Golpes contra o aire, o brillo negro

			de todas as nosas derrotas.

			Pero que insinúan, a quen

			se supón que agoiran mal,

			como deciden onde pousar, por que

			coñecen a cidade por dentro e nada saben

			do seu proceso histórico.

			As preguntas deveñen vexetación miúda.

			Eles marcan unha nova rota

			deica as torres que gardan o territorio.

